
ABSTRAK 

 

Kajian ini fokus kepada ‘Aktiviti Luncur Benak Bandar Sri Aman’. Kajian ini dilaksanakan 

untuk memperkenalkan aktiviti meluncur ‘benak’ Bandar Sri Aman khususnya dan Pesta Benak 

Bandar Sri Aman amnya. Kajian ini membincangkan signifikasi penganjuran aktiviti meluncur 

benak Sungai Batang Lupar sebagai tarikan terhadap pengunjung Pesta Benak Bandar Sri Aman. 

Selain itu, kajian ini turut membincangkan kekangan yang dihadapi dalam menganjurkan aktiviti 

meluncur benak. Sehubungan dengan itu, kajian ini juga turut dilakukan bagi memperkenalkan 

Pesta Benak Bandar Sri Aman dan aktiviti yang diadakan kepada masyarakat umum. 

ABSTRACT 

This research is focused on 'Tidal Bore Surfing Activity at Bandar Sri Aman'. This study also 

conducted to introduce Sri Aman Tidal Bore Surfing to people. This study discusses the 

significance Batang Lupar tidal bore surfing as an attraction for visitors to come to Sri Aman 

Tidal Bore Festival. In addition, this study also discusses the problems faced in introducing and 

organizing it. 

BAB 1 

PENDAHULUAN 

 

1.1 Pengenalan 

Pesta Benak Bandar Sri Aman merupakan acara tahunan yang diiktiraf oleh Kerajaan 

Negeri Sarawak dan dimasukkan dalam kalander pelancongan negeri Sarawak. Acara ini 

berlangsung selama tiga hari dengan pelbagai aktiviti yang telah disusun atur sepanjang 

tempoh Pesta Benak berlangsung. Acara utama berlangsung di sepanjang Sungai Batang 

Lupar dan aktiviti sampingan di tebingan sungai. 

Aktiviti rasmi yang telah diperkenalkan sejak penganjuran Pesta Benak pada tahun 

2000 hingga sekarang ialah Lumba Perahu. Pertandingan lumba perahu ini mendapat 

penyertaan peserta dari pelbagai daerah dan tempat. Namun semenjak tahun 2011, aktiviti 

baru telah memenuhi ruang acara dan boleh dikatakan menjadi tarikan utama dalam 

mempromosikan Pesta Benak kepada satu peringkat acara tersebut yang dipercayai hampir 

mencapai taraf peringkat antarabangsa.  

Aktiviti baru yang dimaksudkan oleh penyelidik ialah aktivti Meluncur Benak (surfing 

tidal bore) yang mula diperkenalkan di Pesta Benak pada tahun 2011. Meluncur ombak 

ataupun dikenali sebagai “Benak” kebiasaannya dilakukan di pesisiran laut namun ia 

menjadi satu perkara yang unik dan baru apabila dilakukan di Sungai Batang Lupar yang 

mempunyai kejadian “benak”. Walaupun sebelum ini hanya perahu-perahu kecil sahaja 

yang menyelusuri “benak” tersebut, namun ia tidak mampu menarik perhatian pengunjung 

untuk datang melihat keunikkan Pesta Benak.  

Fenomena “Benak” merupakan tarikan utama dalam penganjuran Pesta Benak dan 

telah berkembang semenjak itu. “Benak” adalah merupakan kejadian alam yang dikenali 

sebagai Ombak Muara. Fenomena ini berlaku semasa air pasang dari laut pecah apabila 

bertembung dengan pulau lantas membentuk satu gelombang ombak yang menghala ke 

arah sungai (dalam kajian ini “Benak” Sungai Batang Lupar, Bandar Sri Aman).  

 

‘’… a tidal bore is a series of waves propagating upstream 

as the tidal flow turns to rising. It forms during the spring 

tide conditions when the tidal range exceeds 5–6 m and 

the flood tide is confined to a narrow funnelled estuary 

with low freshwater levels. A tidal bore is associated with 

a massive mixing of the estuarine waters that stirs the 

organic matter and creates some rich fishing grounds. Its 

occurrence is essential to many ecological processes and 

the survival of unique eco-systems. The tidal bore is also 

an integral part of the cultural heritage in many regions…’’ 

      
     (Hubert Chanson: 2011) 

Gambar 1  

 

Sumber : Jabatan Perairan dan Saliran Negeri Sarawak 

 

Gambar 2 

 

Sumber : Jabatan Perairan dan Saliran Negeri Sarawak 

Fenomena ini diketahui berlaku di 66 lokasi di seluruh dunia termasuk tiga di 

Malaysia, salah satu daripadanya ialah di Sri Aman. Ombak muara biasanya berlaku pada 

hari ketiga dan ke-18 dalam kalendar Cina dan bagi masyarakat di sini ia bagaikan satu 

pesta kerana pada masa ini pemilik bot serta golongan remaja akan cuba melungsuri 

ombak gergasi setinggi lima kaki itu yang menghempas di tepian bandar Sri Aman. Ombak 

muara atau benak Sungai Batang Lupar merupakan antara yang terbesar seperti yang 

dinyatakan oleh Encik Antony Colas dalam laman web beliau;. 

 

‘’… already on Benak, Antony explains the characteristics of 

the wave: "In terms of length, size and power, the Benak is 

behind the Big 3 (China, Brazil and Indonesia). The best 

days in the house provides a tour of 50 kilometers and can 

break 10 to 15 sections at around 6 feet. This translates into 

a journey of three hours of pure fun . On top of these higher 

tides have to surf in the afternoon because there are tidal 

changes all day, but in the last two days we can already surf 

early too… "  

(Sumber : www.surfportugal.pt ) 

1.2 Latar Belakang Kajian 

Sejarah Ringkas Bahagian Sri Aman 

Bahagian Sri Aman dahulunya dikenali sebagai Simanggang atau Bahagian Kedua 

mula ditubuhkan pada 1 Jun 1873. Nama Sri Aman diambil sempena peristiwa bersejarah 

Deklarasi Sri Aman (satu perjanjian keamanan yang ditandatangani pada 21 Oktober 1973 

diantara Kerajaan dan pengganas komunis). Penukaran nama tersebut secara rasminya 

dibuat pada bulan Mac 1974. Sebelum pengisytiharaan Daerah Betong sebagai sebuah 

Bahagian yang kesebelas pada 26 Mac 2003, Bahagian Sri Aman mempunyai empat 

daerah iaitu Daerah Sri Aman, Lubok Antu, Betong dan Saratok serta sembilan daerah 

Kecil iaitu Daerah Kecil Pantu, Lingga, Maludam, Engkilili, Spaoh, Debak, Pusa, Roban 

dan Kabong. (http://sriaman.pjl.com.my/setempat.htm)  

Setelah Betong diisytiharkan sebagai Bahagian baru, bahagian Sri Aman sekarang 

hanya tinggal dua daerah iaitu Sri Aman dan Lubok Antu dan tiga daerah kecil iaitu 

Daerah Kecil Pantu, Lingga dan Engkilili. Pejabat Residen Sri Aman secara rasminya 

ditubuhkan pada 1.6.1873 dan bertempat di tingkat atas Kubu Alice. James Brooke 

Crookshank dilantik sebagai Residen pertama Simanggang (nama lama Sri Aman). 

Kewujudan Pejabat Residen di Simanggang menandakan kekuasaan Kerajaan Negeri di 

kawasan tersebut ketika itu. (http://sriaman.pjl.com.my/setempat.htm)  

Menurut cerita Simanggang mendapat nama kononnya daripada seorang Pedagang 

Cina yang bernama Ah Song yang menjual barang keperluan menggunakan perahu di 

persekitaran penempatan Batang Lupar. Penduduk tempatan di situ pula menggunakan 

bahasa tempatan untuk berkomunikasi di antara satu sama lain. Dengan demikian 

pedagang Cina ini juga berusaha menggunakan bahasa tempatan setakat yang termampu. 

Pada suatu hari datanglah seorang Iban dari Batang Ai yang hendak berjumpa dengan Ah 

Song yang sudah lama tidak berkunjung ke tempat mereka. Lalu bertanyalah seorang Iban 

tersebut kepada kawan karib Ah Song:  “Dini alai Ah Song” Tanya beliau. "Udah Si 

Manggang” jawabnya sambil bergurau. 

Dalam bahasa Cina ‘Si’ bermaksud ‘mati’ dan dalam bahasa Iban pula ‘manggang’ 

(magang) bermaksud ‘semua’. Jadi ‘Si Manggang’ bermaksud sudah ‘mati semua’. 

Ringkasnya selepas itu apabila mereka hendak berjumpa dengan Ah Song mereka akan 

memberitahu bahawa mereka hendak ke tempat yang bernama Simanggang. 

(http://sriaman.pjl.com.my/setempat.htm)  

Selepas pengisytiharan Daerah Betong sebagai Bahagian Betong pada 26 Mac 

2002, dengan ini Bahagian Sri Aman cuma terdiri daripada 2 Daerah dan 3 Daerah Kecil 

dan 2 Stesen. Ia terdiri daripada Daerah Sri Aman dan Daerah Lubok Antu. Manakala 

Daearah kecil meliputi Daerah Kecil Pantu, Daerah Kecil Lingga dan Daerah Kecil 

Engkilili. Stesen yang masih tinggal iaitu Stesen Nanga Entalau dan Stesen Nanga Kesit. 

(http://sriaman.pjl.com.my/setempat.htm)  

 

Latar Belakang Daerah Sri Aman 

Daerah Sri Aman berkongsi sempadan di sepanjang Banjaran Kelingkang, di 

bahagian selatan, dengan Kalimantan Indonesia. Daerah Sri Aman juga bersempadan 

dengan Daerah Lubok Antu di bahagian tenggara manakala bahagian Betong di sebelah 

timur laut. Pesisirannya di utara bersempadan dengan Laut China Selatan dan di barat 

dengan Daerah Simunjan, Bahagian Samarahan. 

Pentadbiran Daerah di Simanggang, dikenali sebagai Sri Aman hari ini, mungkin 

telah diperkenalkan seawal tahun 1846 sebaik sahaja Wilayah Lupar diserahkan kepada 

James Brooke. Apabila James Brooke mengambil alih Wilayah Lupar, kekacauan dan 

kehuru-haraan masih wujud. Ini memaksa kerajaannya membina satu kubu yang diberi 

nama Fort James di Nanga Skrang dalam tahun 1849. Kubu James di Skrang ini 

merupakan yang pertama dan permulaan wujudnya Pejabat Daerah yang menyediakan 

keperluan pasarana yang sangat diperlukan oleh pentadbiran daerah ini. Pos kerajaan di 

Nanga Skrang hanya untuk tempoh sekejap sahaja dan kemudiannya ditinggalkan selepas 

sahaja Kubu Alice dibina di Simanggang. Pembinaan dan siapnya Kubu Alice dalam tahun 

1864 merupakan asas kepada pentadbiran kerajaan hari ini bagi kedua-dua Bahagian dan 

Daerah Sri Aman. (www.sriamando.sarawak.gov)  

Selama bertahun-tahun Pejabat Residen dan Pejabat Daerah ditempatkan di Kubu 

Alice - Pejabat Residen ditingkat atas dan Pejabat Daerah di bawah. Dengan selesainya 

pembinaan Kompleks 4 tingkat, Pejabat Negeri di Jalan Abang Aing pada awal tahun 

1970, Pejabat Residen mengosongkan Kubu Alice dan berpindah ke tingkat dua dan tiga 

kompleks yang baru siap dibina. Pejabat Daerah masih di Kubu Alice sehinggalah 

berpindah dalam tahun 1973 untuk menduduki keseluruhan tingkat bawah bangunan baru. 

Namun dengan selesainya pembinaan Pejabat Residen yang baru di Jalan Astana pada 

tahun 1995, Pejabat Daerah diminta mengambil ruang pejabat yang akan dikosongkan oleh 

Pejabat Residen di Kompleks Pejabat Negeri di Jalan Abang Aing. Dengan itu, sekali lagi 

Pejabat Daerah berpindah dari pejabat lama ke tingkat dua dan tiga bangunan yang 

diduduki sekarang pada bulan Disember tahun 1995. (www.sriamando.sarawak.gov)   

Populasi Masyarakat Bandar Sri Aman 

 Bahagian Sri Aman mempunyai keluasan kira-kira 6,184.1 kilometer persegi yang 

diliputi oleh kawasan tanah rata dan berbukit. Bandar Sri Aman terletak kira-kira 193 

kilometer ke timur Bandaraya Kuching. (http://sriaman.pjl.com.my/setempat.htm) 

Bahagian Sri Aman mempunyai kira-kira 88,006 orang penduduk yang terdiri 

daripada pelbagai kumpulan etnik. Kumpulan Etnik yang terbesar adalah Iban yang 

berjumlah 58,066 orang (65.7%), Melayu 18,442 orang (20.9%), Bidayuh 526 orang 

(0.6%), Melanau 262 orang (0.3%), Bumiputera lain 151 orang (0.2%), Cina 10,524 orang 

(1.1.9%) dan bukan Bumiputera lain 35 orang (0.0%), manakala bukan warga negara pula 

seramai 435 orang (0.5%). (http://sriaman.pjl.com.my/setempat.htm) 

 

Latar Belakang Pesta Benak 

Pesta Benak diuruskan oleh Pejabat Residen Bahagian Sri Aman. Mereka 

bertanggungjawab untuk menjadi badan induk dalam menganjurkan Pesta Benak. Selain 

itu, mereka turut dibantu oleh pelbagai sektor agensi kerajaan dalam menguruskan 

kelancaran pesta yang berlangsung selama tiga hari. Antara agensi yang terlibat adalah 

Majlis Daerah Sri Aman, Jabatan Pengairan dan Saliran Sri Aman, 13RAMD Kem Pakit 

(Rejimen Askar Diraja Melayu), Lembaga Sungai-sungai Sarawak, Kementerian 

Pelancongan Negeri Sarawak, Kementerian Pembangunan Sosial dan Urbanisasi, Jabatan 

Belia dan Sukan dan Jabatan Penerangan.  

Walaupun masih belum diperguna sepenuhnya dalam industri pelancongan negara, 

luncur ombak muara di Batang Lupar Sri Aman diiktiraf sebagai antara yang terbaik di 

dalam sukan ekstrem dan di dunia. Setakat ini hanya seorang yang berani menyambut 

cabaran melawan ‘benak’ di sini. Beliau ialah warga Perancis Antony Colas, peluncur 

ombak tegar. Oleh itu, dalam penyelidikan ini penyelidik juga memfokuskan terhadap 

usaha mempromosikan aktiviti meluncur benak melalui penganjuran Pesta Benak Sri 

Aman. 

 

Gambar 3 : Jadual Kedatangan Benak 

 

Sumber : Pejabat Residen Bahagian Sri Aman 

1.3 Permasalahan Kajian  

Permasalahan yang ingin diutarakan dalam kajian ini ialah berkaitan dengan 

promosi aktiviti luncur benak khasnya dan Pesta Benak amnya hanya dilakukan dalam 

jangka masa yang pendek. Perkara ini secara tidak langsung menyebabkan kebanyakkan 

orang tidak tahu akan aktivti yang seumpamanya diadakan di Bandar Sri Aman, Sarawak. 

Hal ini dapat dilihat apabila hanya penduduk tempatan yang berada sekitar Bahagian Sri 

Aman sahaja datang berkunjung untuk melihat aktivti semasa Pesta Benak. 

Selain itu, paparan mengenai aktivti luncur benak semasa kehadiran “benak” 

kepada orang awam juga kurang diketengahkan. Kehebatan aksi luncur benak yang 

bermula daripada kawasan Bakong, Sri Aman dan seterusnya menyelusuri sepanjang 

Sungai Batang Lupar tidak dapat dinikmati oleh pengunjung. Hal ini menyebabkan 

kebanyakkan mereka yang berada di daratan terutamanya pertama kali datang ke Pesta 

Benak kurang peka terhadap kewujudan aktivti luncur benak yang sedang berlaku di 

Sungai Batang Lupar. 

Penyelidik juga ingin mengupas tentang penyertaan penduduk tempatan yang 

masih minimum dalam aktiviti luncur benak. Dalam usaha mempromosikannya, amatlah 

penting bagi masyarakat sendiri menunjukkan kebolehan mereka sebagai penduduk 

tempatan dalam mengambil tempat sebagai peluncur “benak”. Pada masa yang sama 

aktivti seumpama ini mampu meningkatkan prestij Pesta Benak Bandar Sri Aman. 

1.4 Objektif Kajian  

Objektif pertama dalam kajian ini adalah mengenalpasti signifikasi antara aktiviti 

luncur benak dengan Pesta Benak kepada masyarakat. Hal ini kerana, kurangnya promosi 

mempengaruhi jumlah pengunjung luar yang datang ke Pesta Benak dan melihat aktiviti 

yang dianjurkan. Pengunjung yang dimaksudkan ialah dari Semenanjung Malaysia dan 

luar negara.  

Seterusnya ialah penyelidik ingin mengkaji sambutan pengunjung terhadap aktiviti 

luncur benak semasa penganjuran Pesta Benak. Hal ini kerana aktiviti tersebut turut 

berperanan dalam mempromosikan Pesta Benak kepada masyarakat luar. Aktivti meluncur 

benak merupakan acara kemuncak di Sungai Batang Lupar pada waktu petang semasa 

berlangsungnya Pesta Benak.  

Objektif terakhir yang penyelidik ingin capai ialah dan lihat ialah menganalisa 

potensi aktiviti luncur benak untuk menjadi satu aktiviti bulanan di Sungai Batang Lupar, 

Sri Aman dan bukan sahaja semasa Pesta Benak berlangsung. Hal ini kerana, penyertaan 

peluncur ombak dari seluruh Malaysia dan antarabangsa akan menjadikan aktiviti tersebut 

diiktiraf sebagai acara bertaraf antarabangsa dan seterusnya merancakkan aktiviti 

pelancongan di Bandar Sri Aman, Sarawak. 

1.5 Hipotesis Kajian  

Sebelum menjalankan kajian dengan lebih mendalam, penyelidik telah membuat 

beberapa andaian atau hipotesis yang berkaitan dengan aktiviti luncur benak ini. Hipotesis 

yang dibuat adalah berdasarkan kepada logik dan rasional dalam Aktiviti Meluncur Benak 

Bandar Sri Aman Kepada Masyarakat. 

 Hipotesis pertama yang penyelidik ingin kemukakan ialah tiada usaha untuk 

mempromosikan Pesta Benak amnya, dan aktiviti luncur benak khususnya secara berkala 

atau dalam jangka pangjang. Hal ini kerana, promosi hanya akan dilakukan apabila Pesta 

Benak hampir tiba. Secara tidak langsung menyukarkan mereka yang berminat untuk 

menyaksikan acara istimewa ini mengatur jadual perjalanan mereka. 

 Hipotesis kedua yang penyelidik dapati ialah tiada inisiatif untuk menyiarkan aksi 

meluncur benak secara siaran langsung. Hal ini kerana, tidak semua pengunjung dapat 

melihat aksi tersebut ditebingan Sungai Batang Lupar. Dalam konteks ini terarah kepada 

mereka yang berada di luar kawasan Bandar Sri Aman iaitu Semenanjung Malaysia dan 

masyarakat antarabangsa. 

 Hipotesis yang ketiga ialah pihak yang bertanggungjawab dalam penganjuran Pesta 

Benak tidak melakukan pemantauan terhadap jumlah pengunjung yang datang melihat 

Pesta Benak dan aktiviti yang dilaksanakan. Ketiadaan pemantauan tersebut menyukarkan 

penyelidik untuk mengetahu statistik jumlah pengunjung yang datang setiap kali 

penganjuran Pesta Benak, khususnya selepas aktiviti luncur benak diperkenalkan. 

 Hipotesis yang keempat ialah penyelidik dapati kekurangan infrastruktur turut 

mempengaruhi faktor kekangan mempromosikannya secara lebih meluas. Hal ini 

berdasarkan kemudahan infrastruktur Bandar Sri Aman seperti penginapan, jalan raya dan 

tempat letak kereta yang terhad. 

 Seterusnya, hipotesis yang terakhir ialah Pesta Benak masih kurang mendapat 

sambutan daripada masyarakat luar Bandar Sri Aman iaitu masyarakat seluruh negeri 

Sarawak dan juga Malaysia. Dalam hal ini, tidak ketinggalan juga masyarakat 

antarabangsa yang tidak pernah melihat keunikan fenomena alam dan acara yang diadakan 

untuk mengkomersialkan potensi “benak” tersebut sebagai produk pelancongan. 

1.6  Kepentingan Kajian   

Aktiviti luncur ombak merupakan salah satu sukan air yang diiktiraf masyarakat 

dunia. Dalam konteks kajian ini, aktiviti luncur benak juga berpotensi untuk 

diperkembangkan ke peringkat antarabangsa tersebut. Hal ini juga menjadi faktor 

penyumbang kepada perkembangan eko-pelancongan Bandar Sri Aman dan secara 

langsung menguntungkan penduduknya.  Oleh itu, penganjuran aktiviti luncur benak 

semasa Pesta Benak Sri Aman menjadi platfom permulaan untuk satu sukan air yang 

bertaraf antarabangsa iaitu meluncur benak di Sungai Batang Lupar. Kepentingan kajian 

ini akan memberi manfaat kepada beberapa pihak iaitu : 

I. Pengkaji-pengkaji lain 

- Sebagai rujukan dan pada masa yang sama dapat memberi informasi tentang 

potensi aktiviti luncur benak dan signifikasinya menarik lebih ramai 

pengunjung luar Sarawak dan Malaysia untuk datang ke Pesta Benak. 

II. Pejabat Residen Bahagian Sri Aman  

- Sebagai rujukan untuk penambaikkan dalam mempromosikan tarikan aktiviti 

luncur benak. 

III. Masyarakat tempatan 

- Membuka ruang kepada masyarakat tempatan untuk mengambil peluang 

mengenali, memahami dan manfaat yang bakal mereka perolehi daripada 

aktiviti luncur benak tersebut. 

 

 


